
SHARAF KODEKSI 

 

1-bob. Umumiy qoidalar 

1-modda. Ushbu kodeks bilan tartibga solinadigan munosabatlar  

 

Ushbu Kodeks Oʻzbekiston Respublikasi “Taʼlim toʻgʻrisida”gi qonuni, 

boshqa qonun va qonunosti hujjatlarga muvofiq ishlab chiqilgan boʻlib, Qarshi 

davlat texnika universiteti (keyingi oʻrinlarda – universitet) rahbarlar, professor-

oʻqituvchilar, boshqa toifadagi xodimlar hamda talaba va doktorantlar (keyingi 

oʻrinlarda — xodim, talaba va doktorant) sharaf kodeksi xushmuomalalik, jasorat, 

samimiylik, halollik, kamtarlik, oʻzini tuta bilish, doʻstlikka sadoqat, boshqalarga 

hurmat kabi fazilatlarni hamda taʼlim jarayoni va xizmatdagi xulq atvorining 

asosiy qoidalari bilan bogʻliq munosabatlarni oʻz ichiga oladi va tartibga soladi.  

 

2-modda. Sharaf kodeksining maqsad va vazifalari: 

 

Xodim, talaba va doktorantlarda umumiy maʼnaviyatini hamda madaniyatni 

rivojlantirish; 

Universitet xodim, talaba va doktorantlarining zamonaviy imijini 

shakllantirish; xodim, talaba va doktorantlarni universitet va uning qadriyatlariga 

hurmat ruhida tarbiyalash; taʼlim muassasasida “Sharaf” tushunchasini 

takomillashtirish va universitetda tashqi koʻrinish va oʻzini tuta bilish, doʻstlikka 

sadoqat, boshqalarga hurmat kabi fazilatlarga boʻlgan talablarga oid yagona 

yondashuvni ishlab chiqishdan iboratdir. 

Sharaf kodeksining vazifalari quyidagilardan iborat: 

umumiy farovonlik, maksimal natija inson atrofidagilar bilan va oʻzi bilan 

shugʻullanadigan har qanday faoliyatda mumkin boʻlgan eng yuqori natijalarga 

erishish uchun tinchlik va hamjihatlikda yashashga intilishi kerakligini koʻrsatadi. 

Bu xodimlar va atrofdagi dunyo bilan uygʻunlikda yashashning yagona yoʻli boʻlib 

xizmat qiladi. Huquqbuzarlik va jinoyatchilikning oldini olish, xodim, talaba 

va doktorantlar orasida sharaf qoidalarini buzish bilan bogʻliq boʻlgan 

nomaqbul xatti-harakat, jumladan, zoʻravonlik, shafqatsizlik va hayosizlikni 

targʻib 

va tashviq qilish, shuningdek, turli salbiy illatlar va milliy mentalitetimizga 

yot boʻlgan gʻoya va qarashlar, ekstremizm, separatizm, fundamentalizm va 

“ommaviy madaniyat” ning taʼsir hamda xurujlaridan himoya qilish; 

mazkur nomaqbul xatti-harakatlar sodir etilishining sabab va shart-

sharoitlarini aniqlash va ularni bartaraf etish; 

xodim, talaba va doktorantlarni yuksak axloqiy ong, yuksak fazilatli, komil 

inson kabi fazilatlar hamda Oʻzbekiston Respublikasining Konstitutsiyasi, 

qonunlari va boshqa normativ-huquqiy hujjatlariga qatʼiy rioya qilish ruhida 

tarbiyalash; 

xodim, talaba va doktorantlarni fuqarolarning huquqlari, erkinliklari 

va manfaatlarini doimo hurmat qilish va himoya qilish koʻnikmasini 

shakllantirish va yuksaltirish;  

xodim, talaba va doktorantlarda vatanparvarlik, yuksak maʼnaviy axloqiy 

fazilatlarni shakllantirish va ularni milliy qadriyatlarimizga hurmat qilish, 

xushmuomalalik, jasorat, samimiylik, halollik, kamtarlik, oʻzini tuta bilish, 

doʻstlikka sadoqat, boshqalarga hurmat bilan hamda xotin-qizlar shaʼni va qadr-

qimmatini hurmat qilish, ularga nisbatan nomaqbul xatti-harakatlarga yoʻl 

qoʻymaslik ruhida tarbiyalash; 

Universitetda sogʻlom ijtimoiy-psixologik muhitni shakllantirish va 

rivojlantirish; 

Universitet xodim, talaba va doktorantlarida tashqi koʻrinishi va xulq atvoriga 

oid madaniyatni shakllantirish uchun sharoitlar yaratish; 

Universitetning davlat va jamiyat hayotidagi hamda taʼlim tizimidagi nufuzi, 

obroʻ-eʼtibori va shaʼnini asrab-avaylash va yanada oshirish. 

3-modda. Kodeksning amal qilish doirasi 

 

Ushbu Kodeks universitetning barcha xodim, talaba va doktorantlariga 

nisbatan tatbiq etiladi. 

 

2-bob. Kodeksning prinsiplari 

4-modda. Universitet xodim, talaba va doktorantlari xulq-atvorining 

asosiy prinsiplari 

 

Mazkur Kodeks qonuniylik, fuqarolarning huquqlari, erkinliklari va qonuniy 

manfaatlarining ustuvorligi, vatanparvarlik, xizmat va oʻqish burchiga sodiqlik, 

adolat, halollik va xolislik, insonning shaʼni va or-nomusi, daxlsizligi, insonni 

kamsitish, obroʻsizlantirish, haqorat qilish, tahqirlash hamda qonunga zid xatti-

harakatlarni oldini olish prinsiplariga asoslanadi.  

 

5-modda. Qonuniylik prinsipi 

 

Universitet xodim, talaba va doktorantlari Oʻzbekiston Respublikasi 

qonunchiligiga soʻzsiz rioya qiladilar hamda oʻz xizmat va oʻqish majburiyatlarini 

lavozim yoʻriqnomalari, mehnat shartnomalari, ushbu Kodeks qoidalari, 

Universitet ichki mehnat tartib intizomi qoidalari, odob-axloq qoidalari hamda 

taʼlimga oid boshqa meʼyoriy hujjatlarga muvofiq bajaradilar. 

 

6-modda. Fuqarolarning huquqlari, erkinliklari va qonuniy 

manfaatlarining ustuvorligi prinsipi 

 

Fuqarolarning huquqlari, erkinliklari, qonuniy manfaatlari va shaʼni qadr 

qimmati, or-nomusi universitetining oliy qadriyati boʻlib hisoblanadi.  

Universitet xodim, talaba va doktorantlari fuqarolarning huquqlari, 

erkinliklari, qonuniy manfaatlari va shaʼni qadr qimmati, or-nomusi buzilishiga 

yoʻl qoʻymaydilar va bunday buzilishlar roʻy bergan hollarda ularni tiklashga 

koʻmaklashadilar. 

 

7-modda. Vatanparvarlik, xizmat va oʻqish burchiga sodiqlik prinsipi 

 

Universitet xodim, talaba va doktorantlari oʻz oʻqish va xizmat faoliyatlarini 

maʼnaviy-axloqiy qadriyatlar, Vatanga sadoqat, xizmat va oʻqish burchiga sodiqlik 

xizmat vazifalarini bajarish vaqtida jismoniy va yuridik shaxslar bilan muomala 

qilish madaniyati asosida jamiyatning universitetga boʻlgan talabi va ishonchini 

ifodalagan holda amalga oshiradilar. Xodim, talaba va doktorantlar oʻz oʻqish 

va xizmat burchlarini oʻzaro xayrixohlik, oʻz manfaatlari va mafkuraviy 

qarashlaridan qatʼiy nazar lozim darajada bajaradilar. 

 

8-modda. Adolat, halollik va xolislik prinsipi 

 

Universitet xodim, talaba va doktorantlari oʻz xizmat va oʻqish faoliyatlarini 

amalga oshirishda adolatli, halol, vijdonli, xolis, oʻzini boshqara bilish, doʻstlikka 

sodiqlik, boshqalarni hurmat qilish hamda universitetda, unga tegishli boʻlgan 

saytlar va ijtimoiy tarmoqlarga murojaat qilgan barcha yuridik va jismoniy 

shaxslarga nisbatan ushbu prinsip talablari asosida munosabatda boʻlishlari shart. 

 

 

3-bob. Korrupsiyaga qarshi kurashish 

 

9-modda. Korrupsiyaning har qanday shakl va koʻrinishini qabul 

qilmaslik 

 

Universitet xodim, talaba va doktorantlari korrupsiyaning har qanday shakli 

va koʻrinishini qabul qilmaydilar va uning biror -bir tarzda namoyon boʻlishiga 

qarshi hamjihatlik, toʻgʻri soʻzlik asosida qonuniy choralarni koʻradilar. Xodim, 

talaba va doktorantlar korrupsiyaga qarshi kurashishlari va uning profilaktikasiga 

faol koʻmaklashishlari, shuningdek, universitet korrupsiyaga qarshi kurashish 

dasturi va universitet xodim, talaba va doktorantlari tomonidan korrupsiyaviy 

huquqbuzarliklar sodir etishga ogʻdirish maqsadida murojaat qilish holatlari haqida 

xabardor qilish toʻgʻrisida nizom talablarini soʻzsiz bajarishlari, oʻz faoliyatlarini 

oshkora va adolatli amalga oshirishlari, yuqori axloqiy qadriyatlar va prinsiplarga 

sodiq qolgan holda qonun ustuvorligiga qatʼiy rioya etishlari shart. 

 

4-bob. Xodim, talaba va doktorantlar yurish-turish va rasmiy 

muloqotiga oid talablar 

10-modda. Universitetda kiyinish va tashqi koʻrinishga oid qoidalar 

Universitet xodim, talaba va doktorantlari oʻz oʻqish va kasbiga mos boʻlgan 

zamonaviy kiyimda boʻlishlari lozim. 

Universitetning xodim, talaba va doktorantlarining kiyinish madaniyati 

boʻyicha dress-kod qoidalariga amal qilishlari lozim 

 

11-modda. Majlis va yigʻinlarda ishtirok etish 

 

Universitet xodim talaba va doktorantlari turli tadbirlar (majlislar, tantanali 

yigʻilishlar, uchrashuvlar, bayramlar) dagi ishtiroki jarayonida soʻzga 

chiquvchilarga nisbatan hurmat bilan munosabatda boʻlishlari, tadbir davomida 

tinchlik va osoyishtalikni saqlashlari shart boʻlib, raislik qiluvchi va moderatorning 

ruxsatisiz luqma tashlash, soʻzga chiquvchini kamsitish, Shaʼni va or-nomusiga 

putur yetkazadigan xatti-harakat qilish mumkin emas.  

 

12-modda. Binolarda yurish-turish qoidalariga amal qilish 

 

Binolarga kirişh va chiqish joylarida, shuningdek, yoʻlaklarda talabalar 

xodimlarni, erkaklar ayollarni, yoshlar esa kattalarni oʻzlaridan oldin oʻtkazib 

yuborishlari lozim. 

Xodim, talaba va doktorantlar universitet hududida yoʻlning oʻng tomonidan 

yurishlari, shuningdek, yoʻlak va hollarda mobil aloqa vositalari orqali baland 

ovozda gaplashmasliklari kerak. Bir-birlariga duch kelganda salomlashishlari, 

bunda talabalar xodimlarga, yoshlar kattalarga birinchi boʻlib salom berishlari 

tavsiya etiladi. 

 

13-modda. Xodim, talaba va doktorantlarning rasmiy muloqot 

meʼyorlari 

 

Universitet xodim, talaba va doktorantlari tashkilot va muassasalar, ommaviy 

axborot vositalari hamda fuqarolar bilan oʻzaro munosabatga kirishganda quyidagi 

rasmiy muloqot meʼyori va qoidalariga amal qilishlari kerak: 

oʻz harakatlarini universitet manfaatlarini koʻzlab amalga oshirish, uning 

imijini saqlash va oshirish, universitet, uning xodimlari, talabalari va doktorantlari 

nomi va manfaatlariga ziyon yetkazadigan harakatlarni amalga oshirmaslik, 

shuningdek, ular bilan muloqot qilganda hamda ijtimoiy tarmoqlardagi 

yozishmalarida oʻzlarining namunali xulq-atvori bilan universitet haqida yuksak 

ijobiy taassurot uygʻotish; 

xotin-qizlar bilan munosabatlar amaldagi qonunchilik hujjatlari talablari, 

milliy anʼanalar va oʻzaro hurmat tamoyillariga asoslanishi shart; 

Universitet, uning xodim, talaba va doktorantlari haqida haqiqatga toʻgʻri 

kelmaydigan yoki notoʻgʻri talqin qilingan, notoʻgʻri talqin qilish uchun imkon 

beradigan maʼlumotlarni tarqatmaslik, bunday maʼlumotlar tarqalishiga yoʻl 

qoʻymaslik, shuningdek, jamoat oldida va ijtimoiy tarmoqlarda bu mavzuda 

chiqishlar qilmaslik; 

xodim, talaba va doktorantlarning roziligisiz ularning shaxsiy hayotiga oid 

maʼlumotlarni oshkor qilmaslik;  

xodim, talaba va doktorantlar haqida ularning kasbiy va oʻquv faoliyatiga oid 

boʻlmagan maʼlumotlarni aniqlashtirmaslik; 

xizmat axborotlarini taqdim etish qoidalariga amal qilish;  

soʻralgan axborotni yetarlilik (haddan tashqari qisqa shu bilan birga oʻta 

keragidan ortiq) va ishonchlilik (qayta tekshirishni talab qilmaydigan) talablariga 

muvofiq holda taqdim etish;  

oʻz xizmat vazifalarini bajarish jarayonida olingan maʼlumotlardan maqsadga 

muvofiq boʻlmagan tarzda foydalanmaslik, shuningdek, ularni universitet 

rahbariyati ruxsatisiz tarqatmaslik, xodim, talaba va doktorantlarning taʼlim 

jarayonidagi faoliyati va kasbiy harakatlarini asossiz tanqid qilmaslik, jamoat 

oldida chiqishlar, shuningdek, ommaviy axborot vositalari va turli xil ijtimoiy 

tarmoqlarda davlat hokimiyati va boshqaruvi organlari va universitet faoliyati, 

uning xodimlari harakatlarini haqiqatga toʻgʻri kelmaydigan, asossiz va aniq 

dalillarga asoslanmagan holda muhokama qilmaslik va ular haqida baho berib, 

fikr-mulohazalar bildirmaslik. Har bir xodim xizmat burchini bajarishda, eng 

avvalo oʻzining oliy ta‟lim vakili ekanligini, odamlar uning xulq-atvori, xatti -

harakati, soʻz ohangi va tashqi qiyofasiga qarab butun bu sohaga baho berishlarini, 

uning shaʼni va obroʻsi davlat obroʻsi ekanligini unutmasligi kerak. 

 

14-modda. universitetda gʻayriaxloqiy va nojoʻya xatti-harakatlarni 

sodir etishga yoʻl qoʻyilmasligi 

 

Talaba va doktorantning oʻqishiga, xodimning esa universitetda mehnat 

faoliyatini yuritishiga toʻsqinlik qiladigan quyidagi gʻayriaxloqiy va nojoʻya xatti-

harakatlarni sodir etishi qatʼiyan taqiqlanadi: 

har qanday huquqbuzarlik yoki jinoyat sodir etish, jumladan, tuhmat qilish, 

haqoratlash; 

giyohvand moddalar, psixotrop vositalar va ularning analoglari, alkogol 

va tamaki mahsulotlarini isteʼmol qilish va tarqatish;  

tinchlik yoki osoyishtalikka qarshi tajovuz qilish, janjallashish, qimor 

va tavakkalchilikka asoslangan boshqa oʻyinlar oʻynash; 

xodim, talaba va doktorantlar shaʼniga, ishchanlik obroʻsiga salbiy taʼsir 

etuvchi moddiy maʼnaviy zarar yetkazish;  

Universitet binolari va hovlisida, shuningdek, universitet binolariga tutashgan 

hududda spirtli ichimliklar ichish va tamaki yoxud boshqa turdagi mahsulotlarni 

chekish hamda mast holda boʻlish, tashqi koʻrinishga va ushbu Kodeksda 

belgilangan qoidalarga zid ravishda soch-soqoli oʻsgan, toʻzigan va kiyinish 

talablariga rioya qilmagan holda kelish; 

Universitetga tegishli kompyuterlarda universitetga tegishli boʻlmagan 

maʼlumotlarni, shuningdek, turli kinofilmlar, noqonuniy maʼlumotlar, behayo surat 

va filmlar, milliy, irqiy, etnik, diniy adovatni targʻib qiluvchi, ekstremistik, 

separatistik va fundamentalistik kayfiyatdagi har qanday materiallarni tayyorlash, 

koʻrish, saqlash, tarqatish va ularga daʼvat etish;  

oʻquv mashgʻulotlari va ishga hamda xodim va talabalarning osoyishtaligiga 

xalaqit beradigan xatti-harakatlar sodir etish (radiouzatgich, televizor, multimedia 

va ovoz chiqaruvchi moslamalardan maqsadsiz foydalanish);  

umumbashariy va milliy qadriyatlarga xos boʻlmagan yoki universitet, uning 

xodimlari nufuziga putur yetkazadigan materiallarni internet tarmogʻi va boshqa 

ijtimoiy tarmoqlarga joylashtirish yoki ulardan turli nomuvofiq maqsadlarda 

foydalanish. 

Xodimlar, talabalar va doktorantlar tomonidan universitetning ishchanlik 

obroʻsi, qadr-qimmati va nufuzini tushiradigan, taʼlim jarayonining maʼnaviy 

buzilishiga olib keladigan agressiya, odamlarning shaʼni va qadr-qimmatini 

kamsitadigan, zoʻrlash va vahshiylik, vandalizm, millatlararo nizo qoʻzgʻatadigan, 

diniy yoʻnalishdagi, terrorizm, ekstremizm, va fundamentalizm, shuningdek, 

behayo va ishqiy sahnalarni namoyon qiladigan fotosuratlar, video 

va audioyozuvlardan foydalanish va ularning tarqatilishiga yoʻl qoʻyilmaydi. 

Shuningdek, davlat hokimiyati va boshqaruvi organlari va universitet 

faoliyati, uning xodimlari hamda talabalari shaʼni va qadr qimmati hamda 

ishchanlik obroʻsiga salbiy taʼsir qiluvchi haqiqatga toʻgʻri kelmaydigan, asossiz 

va tekshirilgan dalillarga asoslanmagan turli xil koʻrinishdagi maʼlumot, fikr, 

mulohaza va munosabatlarni internet, ijtimoiy tarmoqlar, shuningdek, boshqa 

ommaviy axborot manbalarida, tarqatuvchilarda, tashuvchilarda paydo boʻlishi 

(oshkor etilishi) hamda shunday maʼlumotlarga ijobiy munosabat bildirish (“layk” 

bosish, repost qilish) mazkur talaba va doktorantning oʻqishiga, xodimning esa 

universitetda mehnat faoliyatini yuritishiga toʻsqinlik qiladigan gʻayriaxloqiy va 

nojoʻya xatti-harakat hisoblanadi. 

 

5-bob. Universitet rahbariyatining odob-axloqqa oid majburiyatlari va 

kasbiy faoliyatda manfaatlar toʻqnashuviga yoʻl qoʻymaslikka oid tartiblar 

 

15-modda. Rahbarning majburiyatlari 

 

Rahbariyat hamda tarkibiy boʻlinma rahbarlari (keyingi oʻrinlarda -rahbar) 

oʻziga boʻysunuvchi xodimlarga nisbatan yuqori professionallik, xolislik, soflik 

va adolatda oʻrnak boʻlishi, universitet yoxud uning tarkibiy boʻlinmasida 

ijobiy, maʼnaviy-psixologik muhit shakllanishiga koʻmaklashishi lozim.  

rahbar boʻysunuvchi xodimlardan ularning xizmat vazifalari doirasidan 

chiquvchi topshiriqlarni bajarishini talab qilmasligi, shuningdek, qonunga xilof 

xatti-harakatlarni sodir etishga undamasligi kerak. 

rahbar oʻz faoliyatida: 

kadrlarni qarindoshlik, hamshaharlik yoki shaxsiy sadoqat belgilari boʻyicha 

tanlash va joy-joyiga qoʻyish va mehnat munosabatlarida kamsitish 

holatlariga yoʻl qoʻymasligi; 

guruhbozlik, mahalliychilik, favoritizmga, shuningdek, oʻz xizmat vazifalarini 

bajarish jarayonida boshqa salbiy omillarning kelib chiqishiga yoʻl qoʻymasligi;  

qoʻpollik qilmasligi, odamlarning shaʼni va qadr-qimmatini kamsitmasligi, 

ularga psixologik va jismoniy taʼsir koʻrsatmasligi;  

Manfaatlar toʻqnashuvining oldini olish va ularni tartibga solish yuzasidan oʻz 

vaqtida chora-tadbirlar koʻrishi;  

korrupsiyaning oldini olish choralarini koʻrishi;  

xodimlarning kasbiy va intellektual jihatdan rivojlanishlari uchun qulay ish 

joyi, zamonaviy kompyuterlar, internet tarmogʻi, kutubxona fondi va axborot 

resurslaridan erkin foydalanishlari, hordiq chiqarishlari, dam olishlari, jismonan 

chiniqishlari uchun barcha sharoitlarni ichki imkoniyatlardan kelib chiqib yaratib 

berishi;  

xodimlar faoliyatini samarali tashkil etib, oʻziga ishonib topshirilgan mulkka 

va moliyaviy mablagʻlarga ehtiyotkorlik va tejamkorlik bilan munosabatda boʻlishi 

shart, Rahbar qoʻl ostidagi xodimlarning mehnat intizomiga rioya qilishlarini talab 

qilishi va uni taʼminlashga masʼuldir. 

 

6-bob. Xodim, talaba va doktorantlarning oʻzaro munosabatlariga oid 

talablar  

 

16-modda. Xodim, talaba va doktorantlarning oʻzaro munosabatlari 

 

Xodim, talaba va doktorantlarning oʻzaro munosabatlari milliy qadriyat 

va anʼanalar, yagona jamoaviy muhit, oʻzaro hurmat va eʼtibor, doʻstlik, 

hamjihatlik, halollik va adolat tamoyillariga asoslanishi lozim. 

Xodim, talaba va doktorantlarning oʻzaro munosabatlarida inson qadr-

qimmatiga hurmatsizlik, shaxsiyatni kamsitish, oʻzganing intellektual mulkini 

oʻzlashtirib olish, qoʻpollik, behayo soʻzlar ishlatish, mushtlashish qatʼiyan man 

etiladi. 

Pedagog xodimlar tomonidan talabalarga nisbatan oʻquv va tarbiya 

jarayonidagi yuqori talabchanlik ularning shaxsini hurmat qilish bilan birgalikda 

amalga oshirilishi kerak. 

 

17-modda. Pedagog xodim va talabalarning auditoriya va undan 

tashqaridagi oʻzaro munosabatlari 

 

Pedagog xodimlar oʻquv jarayoni va boshqa holatlarda ham talabalarning 

shaxsini hurmat qilishi, ular bilan munosabatda ochiqlik va xayrixohlik 

tamoyillariga amal qilish, talabalarga taʼlim berish jarayonida oʻz vazifalarini 

begʻaraz amalga oshirishi, talabaga munosabatda ularni kamsitish, qoʻpol soʻz 

ishlatish, oʻzini yuqori tutish va tanish-bilishchilik kabi yondashuv shakllarini 

mutlaqo qoʻllamaslik, ularga nisbatan doimo haqqoniy munosabatda va xolis 

boʻlishlari shart.  

Pedagog xodimlar talabalarga ularni qiziqtirgan fan yoki oʻquv kursiga oid 

masalalar yuzasidan dars jarayonidan tashqari vaqtlarda bergan savollariga ham 

axloq meʼyorlariga amal qilgan holda javob qaytarishlari va ularni fanga boʻlgan 

qiziqish va ishtiyoqlarini oshirish choralarini koʻrishlari zarur. 

 

18-modda. Akademik taʼqib va tazyiqqa yoʻl qoʻyilmasligi 

 

Universitet hayotida rahbariyat yoki pedagog xodim tomonidan talabalarni 

ularning roziligisiz muayyan ishlarga jalb etganlik, haq toʻlamasdan ularning 

mehnat kuchidan foydalanish (universitet va unga biriktirilgan boshqa hududda 

Oʻzbekiston Respublikasi Prezidenti yoki Vazirlar Mahkamasining tegishli qarori 

bilan xavfsizlik standartlariga qatʼiy rioya qilingan holda ixtiyoriy shanbalik va 

boshqa turdagi tadbirlar tashkil etilgan hollar bundan mustasno) maqsadida ularga 

murojaat etilganida, talabalar tomonidan bunday soʻrovga rad javobining berilishi 

pedagog xodim tomonidan kelgusida ularga dars mashgʻulotida past baho qoʻyish 

yoki boshqa turdagi tazyiq va taʼqib (akademik harassment) qilish bilan bogʻliq 

munosabat koʻrsatilishiga imkon bermaydi va bunday taʼqib qattiq qoralanadi. 

 

19-modda. Subordinatsiya 

 

Rahbar xodimlarga xodim, talaba va doktorantlar tomonidan biron-bir masala 

yuzasidan vujudga kelgan holatlar boʻyicha murojaat qilinishi muayyan tartib 

(subordinatsiya tamoyili), yaʼni munosabat bildirishdagi rahbariyat boʻgʻinlariga 

bosqichma-bosqich chiqish asosida tashkil etiladi. Universitet rektoriga 

talabalarning toʻgʻridan-toʻgʻri murojaat qilish holatlari bundan mustasno. 

Jismoniy va yuridik shaxslarga murojaat qilganda salomlashish odobiga toʻliq 

rioya qilishlari, oʻzini toʻliq tanishtirishi, soʻngra murojaat qilish sababini 

va maqsadini tushuntirib, diqqat va sabr-toqat bilan ularni eshitishi kerak. 

Berilgan barcha savollarga, murojaatchilarga xushmuomalalik bilan javob 

berishi, ularga yotigʻi bilan tushuntirishi, iloji boricha yordamlashishi, imkoniyat 

boʻlmaganda esa tegishli maslahatlar berishi zarur. 

 

20-modda. Odob-axloqqa oid majburiyatlar 

 

Universitetga Xodim, talaba va doktorantlar, ishga kirayotgan shaxslar 

mazkur Kodeks bilan yozma ravishda (imzo chektirib) tanishtiriladilar. Xodim, 

talaba va doktorantlar: 

qonun hujjatlari va mazkur Kodeks talablariga rioya etishga;  

doimo yuksaklikka intilish, halollik va adolat bilan hayot kechirish kabi 

olijanob fazilatlarni chuqur anglashga;  

odob-axloqqa oid milliy anʼanalarimiz, urf-odat va qadriyatlarimizni hurmat 

qilishga;  

oʻz ustilarida doimiy ravishda ishlash va qabul qilinayotgan qonun hujjatlarini 

muntazam ravishda oʻrganib borishga;  

oʻz vazifalarini vijdonan, professional darajada amalga oshirishga;  

Universitet obroʻ-eʼtibori va nufuziga dogʻ tushiradigan har qanday 

harakatlarni sodir etishdan oʻzini tiyishga; 

Universitet toʻgʻrisidagi axborotlardan uning manfaatlari va ishchanlik 

obroʻsiga ziyon yetkazish maqsadida foydalanmaslikka; 

belgilangan cheklovlar va taqiqlarga rioya qilish, oʻz vazifalarini ogʻishmay 

bajarishga, xodim, talaba va doktorantlarning shaxsiy va oilaviy muammolarini 

muhokama qilmaslikka, hech bir shaxs haqida jinsi, irqi, millati, tili, diniy eʼtiqodi, 

ijtimoiy kelib chiqishi va lavozimi haqida hamda boshqa xususiyatlaridan qatʼiy 

nazar notoʻgʻri fikr yuritmaslikka va uni kamsitmaslikka;  

xodim, talaba va doktorantlar, shuningdek, boshqa shaxslar haqida turli igʻvo, 

fitna, gʻiybat va boʻhtonlar uyushtirmaslikka va tarqatmaslikka; 

Universitet ishchanlik obroʻsi yoki nufuziga putur yetkazadigan nizoli 

vaziyatlarga yoʻl qoʻymaslikka;  

xodim, talaba va doktorantning mehnat va oʻquv jarayonidagi saʼy-

harakatlariga qasddan ziyon yetkazmaslikka;  

xotin-qizlarning shaʼni va qadr-qimmatini kamsitadigan harakatlar sodir 

etmaslikka, shilqimlik qilmaslikka, oʻzaro munosabatlarda umumeʼtirof etilgan 

axloq qoidalarini mensimaslikda ifodalanuvchi behayo soʻzlardan 

foydalanmaslikka;  

davlat organlari va mansabdor shaxslarning, shuningdek, universitet 

rahbariyatining oʻz vakolatlari doirasida qabul qilgan (bergan) qarorlarini 

(topshiriqlarini) oʻz vaqtida va sifatli bajarishga; 

shaxsiy foydasi hamda oʻzgalar manfaatini koʻzlab oʻz mavqeyini suiisteʼmol 

qilmaslikka;  

haqiqatni gapirishga, rahbarlar va boshqa xodimlarni chalgʻitmaslikka; 

mutasaddi xodimlarning ruxsatisiz turli reklama vositalarini oʻrnatmaslikka;  

kasbiy faoliyati davomida oʻzlariga maʼlum boʻlgan, ularning oshkor 

etilganligi uchun qonun hujjatlarida belgilangan tartibda javob beriladigan 

axborotning saqlanishi va maxfiyligini taʼminlash yuzasidan barcha choralarni 

koʻrishga;  

sogʻlom turmush tarzini yuritish va atrofdagilarning sogʻligʻini saqlashga 

gʻamxoʻrlik qilish, estetik va ekologik madaniyatning oʻsishiga koʻmaklashishga;  

tanqidiy mulohazalarni bildirishga va obyektiv qaror qabul qilishga, oʻz xato 

va kamchiliklarini anglash va bartaraf etishga;  

dimogʻdorlik, manmanlik, qoʻpollik qilishi; 

kinoyali, dagʻal tarzda tanbeh berishi;  

gapirganda inson qadr-qimmatini tahqirlovchi piching va kinoyali soʻzlarni 

ishlatishi; 

jismoniy va yuridik shaxslarga asoslanmagan ayblar qoʻyishi yoki tahdid 

soluvchi hamda ularning qadr-qimmati, shaxsini tahqirlovchi boshqa xatti-

harakatlarga yoʻl qoʻyish qatʼiyan taqiqlanadi. 

 

7-bob. Yakuniy qoida 

 

21-modda. Kodeksning kuchga kirishi hamda unga oʻzgartish va 

qoʻshimchalar kiritish 

 

Mazkur kodeks universitet kengashi tomonidan tasdiqlanganidan soʻng 

kuchga kiradi va unga oʻzgartirish hamda qoʻshimchalar kiritish Universitet 

Kengashi qaroriga binoan amalga oshiriladi. 

